
పంచతంత్రము

పీఠిక

	శా.	
శ్రీరామాస్తనకుంభకుంకుమరసార్ద్రీభూతవక్షస్స్థలో

దారుం డంజనశైలభర్త కరుణాధామాంతరంగుండు శృం

గారశ్రీనిధిఁ దమ్మరాజు బసవక్ష్మాకాంతుఁ గాంతాజన

స్మేరాలోకనపూర్ణచంద్రు జయలక్ష్మీనాయకున్ జేయుతన్.

	సీ.	
ఆకాశమండలం బరవిరిపూఁదోఁట, సొమ్ముపెట్టె రసాతలమ్ము తనకుఁ

గందర్పుదేహంబు కమ్మగందపుమ్రాను, కట్టువర్గంబులకాపు సురలు

వారువంబులఁ బట్టువారు బ్రహ్మాదులు, శిఖిరవిచంద్రు లక్షిత్రయంబు

పవనాగ్నిరవిశశిపరమాత్మగగనభూ, జలము లంగము లట్టి చారుమూర్తి



	 







	గీ.	
శంభుఁ డానందరసకళారంభుఁ డగుచు, సమధికైశ్వర్యముల నిచ్చు సంతతంబు

సల్లలితకీర్తిమల్లికావల్లభునకు, బాహుబలునకు బసవభూపాలునకును.

	చ.	
పలుకులబోటి యాత్మసతి భావభవుండు సహోదరుండు గా

నలినదళాక్షునాభినలినంబు నిజంబుగఁ గన్నతల్లి గాఁ

దలఁచినమాత్ర లోకములఁ దాను సృజింపఁగఁ గర్త యైనయ

న్నలువ చతుర్ముఖుండు కృతినాథున కిచ్చుఁ జిరాయురున్నతుల్.



	 3







	ఉ.	
ఖండశశాంకశేఖరుఁడు కన్నకుమారుని కగ్రజుండు మా

ర్తండశశాంకవహ్నిముదితప్రభ నొప్పెడిదివ్యమూర్తి యా

ఖండలపద్మజాచ్యుతు లఖండితభక్తి భజించుచుండు వే

దండముఖుం డభీష్టఫలదాయకుఁ డై బసవేంద్రుఁ బ్రోవుతన్.

	చ.	
మెఱసినవేల్పుఱేనితలమీఁదివియన్నది కాంతి మించి యే

డ్తెఱఁ గనుపట్టుపూర్ణశశిదేహవిలాసము నేలఁ జాలి చూ

పఱకు మనోహరంబు లగుభాసురదీప్తుల వర్ణనీయ యై

వఱలెడువాగ్వధూటి బసవక్షితిపాలునిఁ బ్రోచుఁ గావుతన్.

	చ.	
కిసలయహస్త పీనకుచ కిన్నరకంఠి కరీంద్రయాన హే

మసమతనూవిలాస హరిమధ్య మనోభవు కన్నతల్లి యిం

పెసఁగ ముకుందుదేవి కడుప్రేమను సూనుని నేలునట్లుగా

బసవనృపాలుమందిరముఁ బాయక యెప్పుడు నేలుఁ గావుతన్.

					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 24 ఫిబ్రవరి 2023న 02:10కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

